
Edificio Administrativo 
San Caetano s/n
15781 Santiago de Compostela
www.edu.xunta.gal

Informe de legalidade sobre o proxecto de orde pola que se regula o dereito do
alumnado á obxectividade na avaliación e se establece o procedemento de
reclamación  das  cualificacións  obtidas  e  das  decisións  de  promoción  e
obtención  do  título  académico  que  corresponda,  en  Educación  Infantil,
Educación Primaria, Educación Secundaria Obrigatoria e Bacharelato
    

Esta Secretaría Xeral Técnica, de conformidade co artigo 43.2 da Lei 16/2010, do 17
de decembro, de organización e funcionamento da Administración xeral e o sector
público autonómico de Galicia (LOFAXGA), emite o seguinte

INFORME

1. Marco normativo e competencial

O artigo  1  do  Decreto  198/2020,  do  20  de  novembro,  polo  que  se  establece  a
estrutura orgánica da Consellería de Cultura, Educación e Universidade dispón que
lle  corresponden  a  esta  consellería,  entre  outras  competencias  e  funcións,  a
planificación, regulación e administración do ensino regrado en toda a súa extensión,
niveis,  graos,  modalidades  e  especialidades,  e  a  coordinación  do  sistema
universitario, de conformidade co establecido na Lei orgánica 1/1981, do 6 de abril,
pola  que  se  aproba  o  Estatuto  de  autonomía  de  Galicia,  nas  leis  orgánicas
reguladoras do sistema educativo español e demais normativa de aplicación. 

A Lei orgánica 8/1985, de 3 de xullo, reguladora do dereito á educación establece no
seu artigo sexto que o alumnado ten dereito  a  que a súa dedicación,  esforzo e
rendemento sexan valorados e recoñecidos con obxectividade.

Asemade, no artigo cuarto recoñece o dereito dos pais, nais ou titores a participar no
proceso  de  ensino  e  aprendizaxe  dos  seus  fillos  ou  pupilos  e  a  ser  escoitados
naquelas decisións que afecten á orientación académica e profesional daqueles.

A Lei orgánica 2/2006, do 3 de maio, de Educación, regula, entre outros aspectos, a
organización e a avaliación nas distintas etapas educativas.

O Decreto 86/2015, do 25 de xuño, polo que se establece o currículo da educación
secundaria  obrigatoria  e  do  bacharelato  na  Comunidade  Autónoma  de  Galicia,
establece que a consellería con competencias en materia de educación garantirá o
dereito do alumnado a unha avaliación obxectiva e a que a súa dedicación, o seu
esforzo e o seu rendemento se valoren e se recoñezan con obxectividade, para o
que establecerá os oportunos procedementos.

Tanto o Decreto 105/2014, do 4 de setembro, polo que se establece o currículo da
educación primaria na Comunidade Autónoma de Galicia,  como o citado Decreto

86/2015,  en  relación  coa participación  de pais,  nais  e  titores  e  titoras  legais  no
proceso educativo concreta que, de conformidade co establecido no artigo 4.2.e) da
Lei orgánica 8/1985, do 3 de xullo, e de acordo coas previsións da Lei 4/2011, do 30
de xuño, de convivencia e participación da comunidade educativa, os pais, as nais
ou as persoas que exerzan a titoría legal deberán participar e apoiar a evolución do
proceso educativo dos seus fillos, das súas fillas ou das persoas que tutelen, así
como coñecer as decisións relativas á avaliación e á promoción, e colaborar nas
medidas de apoio ou reforzo que adopten os centros docentes para facilitar o seu
progreso educativo,  e  terán acceso aos documentos oficiais  de avaliación e aos
exames e documentos das avaliacións que se lles realicen aos seus fillos, fillas ou
persoas tuteladas.

A Orde do 9 de xuño de 2016 pola que se regula a avaliación e a promoción do
alumnado que cursa educación primaria na Comunidade Autónoma de Galicia, ao
referirse á obxectividade da avaliación, sinala que co fin de garantir o dereito dos
alumnos e das alumnas a que o seu rendemento sexa valorado conforme criterios
de  plena  obxectividade,  os  centros,  ao  inicio  do  curso,  adoptarán  as  medidas
precisas para informar o alumnado e as familias acerca dos contidos e dos criterios
de  avaliación,  das  estratexias  e  dos  instrumentos  de  avaliación,  así  como  dos
criterios de cualificación e promoción.

2. Necesidade e oportunidade

Tendo en conta que o marco normativo vixente garante que todo o alumnado ten o
dereito  a  que  a  súa  dedicación,  esforzo  e  rendemento  sexan  valorados  e
recoñecidos con obxectividade, cómpre regular os aspectos relativos á avaliación
para garantir un proceso conforme a criterios obxectivos así como o establecemento
do procedemento de revisión e reclamación das cualificacións.

Deste xeito, non só se regula o procedemento senón que se establece transparencia
no proceso de avaliación, así como garantías para toda a comunidade educativa,
ademais  de  achegar  seguridade  xurídica  aos  actores  do  proceso  e  ás  persoas
reclamantes.  Que  o  rendemento  escolar  sexa  avaliado  conforme  a  criterios
obxectivos  é  unha  obriga  legal  que  debe  ser  coñecida  por  toda  a  comunidade
educativa para que a quen lle corresponda poida exercer un dos seus dereitos como
cidadán ou cidadá, como é a educación.

En consecuencia, procede regular o dereito do alumnado da Comunidade Autónoma
de Galicia a ser avaliado consonte a criterios obxectivos, establecer as condicións
que garantan dita obxectividade e o procedemento mediante o cal o alumnado, ou
ben as súas persoas proxenitoras ou persoa que ostente a representación legal se o
alumnado é menor de idade, poida solicitar aclaración do profesorado acerca dos
procesos de aprendizaxe ou, de ser o caso, presentar reclamación en relación coas
decisións que se adopten como resultado da avaliación.

3. Tramitación

Polo que respecta á instrución na elaboración do proxecto, esta acomodouse ao
procedemento legal e ás prescricións contidas nos artigos 40 a 44 da LOFAXGA. 

Así,  o  centro  directivo  impulsor  remitiu  á  Vicesecretaría  Xeral  o  borrador  da
disposición acompañado dos seguintes documentos:

- Unha memoria xustificativa sobre a súa legalidade, acerto e oportunidade 
- Unha memoria  económico- financeira
- Unha táboa de vixencias

Consta  no  expediente  o  acordo  de  inicio  do  procedemento  de  elaboración  do
proxecto de orde asinado polo titular da consellería o 11 de decembro de 2020.

Unha  vez  recibida  a  documentación  e  logo  do  seu  estudo,  o  Servizo  Técnico
Xurídico elaborou o preceptivo informe con data 15 de decembro de 2020. 

O texto foi  aprobado inicialmente como proxecto polo conselleiro con data 18 de
decembro de 2020.

O proxecto expúxose publicamente no portal  de Transparencia e Goberno aberto
durante o período comprendido entre o 23/12/2020 e o 18/01/2021, en cumprimento
do disposto no artigo 9 da Lei  1/2016,  do 18 de xaneiro,  de transparencia e bo
goberno.

Na tramitación  do proxecto  e  ao abeiro  do  disposto  no artigo 42 da LOFAXGA,
solicitáronse  informes  á  Secretaría  Xeral  de  Igualdade,  á  Dirección  Xeral  de
Planificación  e  Orzamentos,  á  Dirección  Xeral  de  Avaliación  e  Reforma
Administrativa e á Asesoría Xurídica.

A Dirección Xeral de Planificación e Orzamentos emitiu informe favorable con data
25 de xaneiro de 2021; a Secretaría Xeral da Igualdade emitiu o informe de impacto
de xénero con data 27 de xaneiro de 2021 e a Dirección Xeral  de Avaliación e
Reforma Administrativa emitiu informe o 5 de febreiro de 2021. 

Finalmente, o día 23 de febreiro de 2021 a Asesoría Xurídica informou o proxecto de
orde.

4. Legalidade.

En cumprimento do disposto no artigo 43.4 da LOFAXGA, o proxecto someterase á
aprobación do titular da Consellería de Cultura, Educación e Universidade.

De acordo co indicado, considérase que este proxecto de orde reúne as condicións
esenciais para a súa aplicación e efectividade e se axusta á legalidade vixente, polo
que se informa favorablemente.

Santiago de Compostela

Manuel Vila López
Secretario xeral técnico

